Görünən işıq şüaları ilə müalicə, müalicəvi təsir və göstərişlər.

Xromoterapiya müxtəlif spektrli görünən şüalarla aparılan müalicədir. Görünən şüalar – dalğa uzunluğu 760-dan 400-nm-dək olan elektromaqnit dalğalarıdır. Süni işıq mənbələrinin tərkibində görünən şüalar cəmi 15% təşkil edir. Təbii şəraitdə orqanizm heç vaxt yalnız görünən şüaların təsirinə məruz qala bilmir. Ona görə ki, közərmə lampalarının buraxdığı işıq spektrində infraqırmızı şüalar həmişə çoxluq təşkil edir. Görünən şüaların insan orqanizminin həyat fəaliyyətində rolu olduqca böyükdür. O ətraf aləmdə baş verən informasiyaların 90%ni görünən şüaların köməyilə alır. Təkamül prosesində heyvanlarda görünən şüaları qəbul edən xüsusi qəbuledici – görmə orqanı inkişaf etmişdir. Görünən şüalar toxumalara 1-2 mm-dək nüfuz edə bilir.
Görünən şüaların fizioloji və müalicəvi təsiri: Görünən şüalar müxtəlif rəng çalarlarının qamması olub, seçici olaraq qabıq və qabıqaltı sinir mərkəzlərinin oyanıqlığına təsir göstərərək orqanizmdə psixoemosional prosesləri modullaşdırır. Qədim zamanlarda həkimlər təbii çiçəyi, qızılcanı və digər bir sıra xəstəlikləri işıqla müalicə etməyə cəhd etmişlər. 1910-cu ildə akademik B.M.Bexterev müşahidə etmişdir ki, qırmızı və narıncı şüalar qabıq mərkəzlərini və qabıqaltı strukturları oyandırır, göy və bənövşəyi sakitləşdirir, yaşıl və sarı baş beyin qabığında oyanma və tormozlanma proseslərini tarazlayaraq antidepressiv təsir göstərir. Ona görə də o, məsləhət görürdü ki, ruhi oyanıqlıq vəziyyətində olan xəstələri mavi işıqla işıqlandırılmış, yaxud divarları mavi rənglənmiş palatalarda, ruh düşkünlüyü olanları divarları çəhrayı rənglənmiş palatalarda yerləşdirsinlər. O da sübut olunmuşdur ki, ağ işıq insanın normal həyat fəaliyyəti və əmək qabiliyyəti üçün olduqca vacibdir. Günün qısa olması mövsümi emosional depressiyanın əsas əlamətləri olan hipersomniya, anergiya, bulimiya yaxud anoreksiya törədir.
Görünən şüaların müxtəlif dalğa uzunluqlarında olması insanın rəngləri görməsində müxtəlif psixofizioloji effekt törədir. Bunun da əsas səbəbi müxtəlif rəngli şüaların gözün torlu qişa qatlarına qeyri-bərabər nüfuz etməsidir. Qırmızı şüalar bütün skleranı keçərək torlu qişanın çoxsaylı neyronları ilə qarşılıqlı əlaqəyə girərək onların fəallığını modullaşdırır. Bunun əksinə olaraq, göy və bənövşəyi rənglər gözün torlu qişasında tam udulur.
Dəri tərəfindən görünən şüaların udulması istiliyin ayrılması ilə müşahidə olunur ki, bu da dərinin termomexanohissiyat liflərinin impuls fəallığını dəyişir, şüalandırılan toxumalarda metobolizmi sürətləndirir, leykositlərin miqrasiyasını aktivləşdirir, periferik qan dövranını yaxşılaşdırır. Görünən şüaların derma elementlərində törətdiyi konformasion yeniləşmə dəri immunogenezini, induksiya yolu ilə ayrılan hipofiz hormonları isə orqanizmdə mübadilə proseslərinin humoral tənzimini fəallaşdırır. Bunlardan başqa, görünən şüa spektrinin müəyyən hissələri (=450-600 nm olan göy və mavi) fotobioloji təsir edərək bilirubin molekulunun tərkibinə daxil olan hematoporfirini parçalayır. Bundan da yenidoğulmuşlarda neonatal sarılığın müalicəsində istifadə edirlər.

